[bookmark: _Toc369684518][bookmark: _Toc428952927][image: Lao National logo 1]
ສາທາລະນະລັດ ປະຊາທິປະໄຕ ປະຊາຊົນລາວ
ສັນຕິພາບ ເອກະລາດ ປະຊາທິປະໄຕ ເອກະພາບ ວັດທະນະຖາວອນ

​ວ່າດ້ວຍການ​ລາຍ​ງານ ​ແລະ ການ​ເປີດ​​ເຜີຍ​ຂໍ້​ມູນ
ຂອງ ຕະຫຼາດຫຼັກຊັບ​ (ສະບັບປັບປຸງ)

· ອີງຕາມ ກົດໝາຍວ່າດ້ວຍຫຼັກຊັບ (ສະບັບປັບປຸງ) ສະບັບເລກທີ 79/ສພຊ ລົງວັນທີ 3 ທັນວາ 2019;
· ອີງຕາມ ດຳລັດວ່າ​ດ້ວຍ​ ການ​ຈັດ​ຕັ້ງ ​ແລະ ການ​ເຄື່ອນ​​ໄຫວ​ຂອງ​ ຄະນະກຳມະການຄຸ້ມຄອງຫຼັກຊັບ ສະບັບ​ເລກທີ 291/ນຍ ລົງ​ວັນ​ທີ 5 ເມສາ 2021;
· ອີງຕາມ ໜັງສືສະເໜີຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ສະບັບເລກທີ 22/ສຄຄຊ, ລົງວັນທີ 11 ມີນາ 2022.

ປະທານ ຄະນະ​ກຳມະການຄຸ້ມ​ຄອງ​ຫຼັກ​ຊັບ ຕົກລົງ​:

ໝວດທີ 1

ມາດຕາ  1   ຈຸດປະສົງ
ຂໍ້ຕົກລົງສະ​ບັບນີ້ ກຳນົດຫຼັກ​ການ,​​​ ລະບຽບການ ແລະ ມາດຕະການ ກ່ຽວກັບການ​ລາຍ​ງານ ​ແລະ ການເປີດ​ເຜີ​ຍຂໍ້​ມູນຂອງຕະຫຼາດຫຼັກຊັບ ​ເພື່ອອໍານວຍຄວາມສະດວກ ແລະ ເປັນບ່ອນອີງໃຫ້ແກ່ການ​ລາຍ​ງານ ​ແລະ ການເປີດ​ເຜີ​ຍຂໍ້​ມູນຂອງຕະຫຼາດຫຼັກຊັບ ແນໃສ່ຮັບປະກັນເຮັດໃຫ້ການ​ເຄື່ອນ​ໄຫວ​ວຽກ​ງານ​ດັ່ງກ່າວ ມີ ປະສິດທິພາບ, ຄວາມໂປ່ງໃສ ແລະ ທັນເວລາ.

[bookmark: _Toc369684522][bookmark: _Toc428952931]ມາດຕາ  2   (ປັບປຸງ) ການລາຍງານ ແລະ ການເປີດເຜີຍຂໍ້ມູນ
ການລາຍງານ ແມ່ນ​ ການສະໜອງ ຫຼື ການແຈ້ງ  ກ່ຽວກັບຂໍ້ມູນທີ່ຕິດພັນກັບການດໍາເນີນທຸລະກິດຂອງຕະຫຼາດຫຼັກຊັບ ຕາມທີ່ໄດ້ກໍານົດໄວ້ໃນຂໍ້ຕົກລົງສະບັບນີ້ ໃຫ້ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຊາບ ແລະ ພິຈາລະນາຕໍ່ກັບຂໍ້ມູນດັ່ງກ່າວ ພ້ອມທັງຕິດຕາມ ແລະ ກວດກາ. 
ການ​ເປີດ​ເຜີຍ​ຂໍ້​ມູນ ແມ່ນການທີ່ຕະຫຼາດຫຼັກຊັບ ນໍາເອົາຂໍ້ມູນຕາມທີ່ໄດ້ກໍານົດໄວ້ໃນຂໍ້ຕົກລົງສະບັບນີ້ ເຜີຍແຜ່ຕໍ່​ມວນ​ຊົນຮັບຊາບ. 

ມາດຕາ  3   ການອະທິບາຍຄໍາສັບ
ຄຳສັບທີ່ໃຊ້ໃນຂໍ້ຕົກລົງສະບັບນີ້ ມີຄວາມໝາຍ ດັ່ງນີ້:
1. ວັນອະເງິນປັນຜົນ (Ex-Dividend) ໝາຍເຖິງ ວັນກຳນົດທີ່ຜູ້ລົງທຶນຊື້ຮຸ້ນຈະບໍ່ໄດ້ຮັບເງິນປັນຜົນໃນງວດນັ້ນ ໃນກໍລະນີຜູ້ລົງທຶນຊື້ຮຸ້ນໃນວັນດັ່ງກ່າວ;
2. ວັນອະສິດ (Ex-Right) ໝາຍເຖິງ ວັນກຳນົດທີ່ຜູ້ລົງທຶນຊື້ຮຸ້ນຈະບໍ່ໄດ້ຮັບສິດທັງໝົດໃນການຖືຄອງຮຸ້ນ ເປັນຕົ້ນ ສິດໃນການເຂົ້າຮ່ວມກອງປະຊຸມ, ສິດໃນການຊື້ຮຸ້ນທີ່ອອກຈຳໜ່າຍເພີ່ມ ຂອງບໍລິສັດອອກຈຳໜ່າຍຫຼັກຊັບໃດໜຶ່ງ ໃນລາຄາທີ່ເທົ່າກັບ ຫຼື ຕໍ່າກວ່າ ລາຄາຕະຫຼາດ ແລະ ສິດອື່ນໆ ໃນງວດນັ້ນ ໃນກໍລະນີຜູ້ລົງທຶນຊື້ຮຸ້ນໃນວັນດັ່ງກ່າວ;
3. ລະບົບການຊື້ ຂາຍຫຼັກຊັບ (Ledger System) ໝາຍເຖິງ ລະບົບທີ່ຖືກພັດທະນາຂຶ້ນໂດຍ ຕະຫຼາດຫຼັກຊັບ ຫຼື ບໍລິສັດຫຼັກຊັບ ເພື່ອເຮັດໜ້າທີ່ໃຫ້ບໍລິການທຸລະກິດຫຼັກຊັບຂອງບໍລິສັດຫຼັກຊັບ ເປັນຕົ້ນແມ່ນ ບັນຊີຊື້ ຂາຍຫຼັກຊັບ, ການຊື້ ຂາຍຫຼັກຊັບ, ການໄລ່ລຽງ ແລະ ຫັກບັນຊີ, ສິດໃນຫຼັກຊັບ ແລະ ການເຊື່ອມໂຍງຂໍ້ມູນກັບລະບົບດຳເນີນງານຫຼັກຂອງຕະຫຼາດຫຼັກຊັບ ແລະ ສູນຮັບຝາກຫຼັກຊັບ; 
4. ການນຳໃຊ້ຂໍ້ມູນພາຍໃນ  (Insider Trading) ໝາຍເຖິງ ການນໍາໃຊ້ຂໍ້ມູນພາຍໃນເພື່ອຊື້ ຂາຍຫຼັກຊັບ ແມ່ນການ ນໍາໃຊ້, ໃຫ້, ຮັບ, ສົ່ງຕໍ່, ເປີດເຜີຍ ຫຼື ເຜີຍ ແຜ່ຂໍ້ມູນ ທາງກົງ ຫຼື ທາງອ້ອມ ກ່ຽວກັບ ຖານະການເງິນ, ຜົນການດໍາເນີນງານ, ລາຄາຊື້ ຂາຍຫຼັກຊັບ ຫຼື ຂໍ້ມູນອື່ນຂອງ ບໍລິສັດອອກຈໍາໜ່າຍຮຸ້ນ ແລະ ບໍລິສັດຈົດທະບຽນ ທີ່ມີເນື້ອໃນສໍາຄັນ ແລະ ຍັງບໍ່ທັນໄດ້ຮັບອະນຸຍາດໃຫ້ເປີດເຜີຍຕໍ່ມວນຊົນຢ່າງເປັນທາງການ ເພື່ອຜົນປະໂຫຍດຂອງຕົນ, ບຸກຄົນ, ນິຕິບຸກຄົນ ຫຼື ການຈັດຕັ້ງ ຊຶ່ງພາຍຫຼັງການເປີດເຜີຍອາດຈະມີຜົນກະທົບຕໍ່ ລາຄາ, ປະລິມານຂອງຫຼັກຊັບ ຫຼື ການຕັດສີນໃຈໃນການລົງທຶນຊື້ ຂາຍຮຸ້ນ ຂອງຜູ້ລົງທຶນ.
5. ຂໍ້ມູນທີ່ເປັນຄວາມລັບ (Confidential Information) ໝາຍເຖິງ ຂໍ້ມູນທີ່ບໍ່ໄດ້ຮັບອະນຸຍາດໃຫ້ເປີດເຜີຍຕໍ່ມວນຊົນ ເປັນຕົ້ນ ຂໍ້ມູນຂອງຜູ້ລົງທຶນກ່ຽວກັບ ການຊື້ ຂາຍຫຼັກຊັບ, ບັນຊີເງິນ, ກຳມະສິດກ່ຽວກັບຫຼັກຊັບ, ການໂອນກຳມະສິດໃນຫຼັກຊັບ, ຈຳນວນເງິນປັນຜົນທີ່ໄດ້ຮັບ,  ຂໍ້ມູນກ່ຽວກັບການດຳເນີນທຸລະກິດ, ການເງິນ, ການກະກຽມອອກຈຳໜ່າຍຫຼັກຊັບ ແລະ ຈົດທະບຽນໃນຕະຫຼາດຫຼັກຊັບ, ການຄອບຄອງກິດຈະການ, ການຖອນການຈົດທະບຽນໃນຕະຫຼາດຫຼັກຊັບ ທີ່ກ່ຽວຂ້ອງກັບບໍລິສັດອອກຈຳໜ່າຍຫຼັກຊັບ ແລະ ບໍລິສັດຈົດທະບຽນ ແລະ ຂໍ້ມູນ ອື່ນໆ ທີ່ເປັນຄວາມລັບກ່ຽວ ຂ້ອງກັບວຽກງານຫຼັກຊັບ;
6. ການປັ່ນຕະຫຼາດ  (Market Manipulation) ໝາຍເຖິງ ແມ່ນ ພຶດຕິກຳການສັ່ງຊື້ ແລະ/ຫຼື ສັ່ງຂາຍຮຸ້ນ ໃນລາຄາ ແລະ/ຫຼື ປະລິມານ ທີ່ສູງ ຫຼື ຕໍ່າ ທີ່ຜິດປົກກະຕິຈາກຄວາມເປັນຈິງ ແລະ ສ້າງຜົນເສຍຫາຍ ໃຫ້ແກ່ຜູ້ລົງທຶນລາຍອື່ນ. ການປັ່ນຕະຫຼາດ ມີລັກສະນະໃດໜຶ່ງ ຫຼື ທັງໝົດ ດັ່ງນີ້:
6.1 ສົ່ງຄໍາສັ່ງຊື້ ຂາຍຮຸ້ນ ຫຼື ຊື້ ຂາຍຮຸ້ນ ຊຶ່ງເຮັດໃຫ້ບຸກຄົນທົ່ວໄປ ເຂົ້າໃຈຜິດກ່ຽວກັບ ປະລິ ມານ ຫຼື ລາຄາການຊື້ ຂາຍຮຸ້ນ;
6.2 ສົ່ງຄໍາສັ່ງຊື້ ຂາຍຮຸ້ນ ຫຼື ຊື້ ຂາຍຮຸ້ນ ທີ່ມີລັກສະນະຕໍ່ເນື່ອງ ໂດຍມີເປົ້າໝາຍໃຫ້ ລາຄາ ຫຼື ປະລິມານການຊື້ ຂາຍຮຸ້ນ ເພີ່ມຂຶ້ນ ຫຼື ຫຼຸດລົງ ຜິດຈາກສະພາບປົກກະຕິຂອງຕະຫຼາດຫຼັກຊັບ;
6.3 ການຊື້ ຂາຍຮຸ້ນ ເພື່ອຜົນປະໂຫຍດຂອງບຸກຄົນ ຫຼື ກຸ່ມຄົນ ດຽວກັນ;
6.4 ສົ່ງຄໍາສັ່ງຊື້ ຂາຍຮຸ້ນ ໂດຍຮູ້ຢູ່ແລ້ວວ່າ ຕົນເອງ ຫຼື ບຸກຄົນ ທີ່ຮ່ວມກັນກະທໍາ ໄດ້ສົ່ງ ຄໍາສັ່ງຊື້ ຂາຍຮຸ້ນ ດຽວກັນໃນ ຈໍານວນ, ລາຄາ ແລະ ເວລາ ໃກ້ຄຽງກັນ;
6.5 ສົ່ງ, ແກ້ໄຂ ຫຼື ຍົກເລີກ ຄໍາສັ່ງຊື້ ຂາຍຮຸ້ນ ໃນຊ່ວງກ່ອນການ ເປີດ ຫຼື ປິດ ການຊື້ ຂາຍຮຸ້ນ ໂດຍມີຈຸດປະສົງເຮັດໃຫ້ ລາຄາເປີດ ຫຼື ປິດ ສູງ ຫຼື ຕໍ່າກວ່າ ລາຄາທີ່ຄວນຈະເປັນ;
6.6 ສົ່ງ, ແກ້ໄຂ ຫຼື ຍົກເລີກ ຄໍາສັ່ງຊື້ ຂາຍຮຸ້ນ ໃນລັກສະນະທີ່ເປັນການຂັດຂວາງ ການຊື້ ຂາຍຮຸ້ນ ຂອງບຸກຄົນອື່ນ ຊຶ່ງມີຜົນເຮັດໃຫ້ບຸກຄົນອື່ນ ຕ້ອງສົ່ງຄໍາສັ່ງຊື້ ຂາຍຮຸ້ນ ໃນລາຄາທີ່ ສູງ ຫຼື ຕໍ່າ ກວ່າລາຄາທີ່ຄວນຈະເປັນຈິງ; 
6.7 ດໍາເນີນດ້ວຍວິທີການອື່ນ ທີ່ກໍ່ໃຫ້ເກີດຄວາມເສຍຫາຍໃຫ້ແກ່ຜູ້ລົງທຶນ ແລະ ສ້າງຄວາມເສຍຫາຍຕໍ່ລະບົບຕະຫຼາດທຶນ.
7. ສະມາຊິກ ໝາຍເຖິງ ສະມາຊິກຂອງຕະຫຼາດຫຼັກຊັບ ແລະ ສະມາຊິກຂອງສູນຮັບຝາກຫຼັກຊັບ;
8. ການ​ຊື້ ຂາຍ​ທີ່​ມີ​ລັກສະນະ​ຜິດ​ປົກກະຕິ (False Trading) ໝາຍເຖິງ ການຊື້ ຂາຍຫຼັກຊັບບໍ່ປົກກະຕິ ເປັນຕົ້ນ ຊື້ແພງຂາຍຖືກ, ການສົ່ງຄຳສັ່ງຊື້ ຂາຍເຂົ້າໃນລະບົບ ແລ້ວມີການຍົກເລີກຫຼາຍຄັ້ງ ແລະ ກໍລະນີອື່ນໆ.

[bookmark: _Toc369684523][bookmark: _Toc428952932][bookmark: _Toc272159158][bookmark: _Toc272159160][bookmark: _Toc369684524][bookmark: _Toc428952933][bookmark: _Toc282428056][bookmark: _Toc272277562]ມາດຕາ  4   (ປັບປຸງ) ຫຼັກການ 
ການລາຍງານ ແລະ ການເປີດເຜີຍຂໍ້ມູນ ຕ້ອງປະຕິບັດຕາມຫຼັກການ ດັ່ງນີ້:
1. ສອດຄ່ອງກັບ ກົດໝາຍ ແລະ ລະບຽບການ;
2. ຮັບປະກັນຄວາມຄົບຖ້ວນ, ຖືກຕ້ອງ, ຈະແຈ້ງ ແລະ ທັນເວລາ;
3. ຮັບຜິດຊອບຕໍ່ທຸກຂໍ້ມູນການລາຍງານ ແລະ ການເປີດເຜີຍຂໍ້ມູນ; 
4. ເປັນພາສາລາວ ແລະ ສາມາດແປເປັນພາສາຕ່າງປະເທດ ເພີ່ມຕື່ມ;
5. ຮັບປະກັນຄວາມສະເໝີພາບໃນການເຂົ້າເຖິງຂໍ້ມູນທີ່ເປີດເຜີຍ.

ມາດຕາ  5   ຂອບ​ເຂດ​ກາ​ນນຳໃຊ້
ຂໍ້ຕົກລົງສະບັບ​ນີ້ນຳໃຊ້ສຳລັບ ຕະຫຼາດຫຼັກຊັບ, ສະມາຊິກສະພາບໍລິຫານ, ຄະນະອໍານວຍການ, ພະນັກງານທີ່ຮັບຜິດຊອບການລາຍງານ ແລະ ການເປີດເຜີຍຂໍ້ມູນ ແລະ ພາກສ່ວນອື່ນທີ່​ກ່ຽວຂ້ອງກັບ ການລາຍງານ ແລະ ເປີດເຜີຍຂໍ້ມູນຂອງຕະຫຼາດຫຼັກຊັບ.

ໝວດທີ 2
ພັນທະ ແລະ ການແຕ່ງຕັ້ງຜູ້ຮັບຜິດຊອບ ການລາຍງານ ແລະ ການເປີດເຜີຍຂໍ້ມູນ

[bookmark: _Toc369684525][bookmark: _Toc428952934][bookmark: _Toc272159164]ມາດຕາ  6   ພັນທະ​​ໃນ ​ການລາຍ​ງານ ​ແລະ ການ​ເປີດ​ເຜີຍ​ຂໍ້​ມູນ
ຕະຫຼາດຫຼັກຊັບ ມີພັນທະໃນ ການລາຍງານ ແລະ ການເປີດເຜີຍຂໍ້ມູນ ຕາມທີ່ໄດ້ກໍານົດໄວ້ໃນ ຂໍ້ຕົກລົງສະບັບນີ້ ພ້ອມທັງຕ້ອງຮັບຜິດຊອບ ຕໍ່ ຂໍ້ມູນທີ່ລາຍງານ ແລະ ເປີດເຜີຍດັ່ງກ່າວ.

ມາດຕາ  7   ການແຕ່ງຕັ້ງຜູ້​ຮັບຜິດ​ຊອບໃນ​ ການລາຍ​ງານ ​ແລະ ການເປີດ​ເຜີຍ​ຂໍ້​ມູນ
ຕະຫຼາດຫຼັກຊັບ ຕ້ອງ​ແຕ່ງ​ຕັ້ງ​​ບຸກຄົນ​ໃດ​ໜຶ່ງ​ ​ເພື່ອ​​ຮັບ​ຜິດ​ຊອບ​ການລາຍງານ ແລະ ການເປີດເຜີຍຂໍ້​ມູນ ພ້ອມທັງ​ແຈ້ງ​ລາຍ​ຊື່​ບຸກຄົນ​ດັ່ງກ່າວ ຕໍ່ ສຳນັກງານຄະນະກໍາມະການຄຸ້ມຄອງ​ຫຼັກ​ຊັບ ຊາບ ຢ່າງເປັນລາຍລັກອັກສອນ ພາຍ​ໃນເວລາ 5 ວັນ ​ລັດຖະການ ນັບ​ແຕ່​ວັນໄດ້ຮັບການ​​ແຕ່ງ​ຕັ້ງ ​ເປັນ​ຕົ້ນ​ໄປ.
ກໍລະນີ ມີການປ່ຽນແປງ ຫຼື ​ເພີ່ມ​ເຕີມ​ ກ່ຽວກັບການແຕ່ງຕັ້ງຜູ້ຮັບຜິດຊອບ ການລາຍງານ ແລະການເປີດເຜີຍຂໍ້ມູນ ຕະຫຼາດຫຼັກຊັບ ຕ້ອງແຈ້ງ ຕໍ່ ສຳນັກງານຄະນະກໍາມະການຄຸ້ມຄອງ​ຫຼັກ​ຊັບ ຊາບ ຢ່າງເປັນລາຍລັກອັກສອນ ພາຍ​ໃນເວລາ 5 ວັນ​ ລັດຖະການ ນັບ​ແຕ່​ວັນ​​ໄດ້ປ່ຽນ​ແປງ ຫຼື ​​ເພີ່ມ​ເຕີມ ເປັນ​ຕົ້ນ​ໄປ.

ໝວດທີ 3
ຮູບແບບ ແລະ ຊ່ອງທາງ ການລາຍງານ ແລະ ການເປີດເຜີຍຂໍ້ມູນ

[bookmark: _Toc369684526][bookmark: _Toc428952935][bookmark: _Toc369684527][bookmark: _Toc428952936]ມາດຕາ  8   ຮູບ​ແບບ ການ​ລາຍ​ງານ ແລະ ການ​ເປີດ​ເຜີຍ​ຂໍ້​ມູນ
ການລາຍງານ ແລະ ການ​ເປີດ​ເຜີຍ​ຂໍ້​ມູນ ປະກອບມີ 4 ຮູບແບບ ຄື: ປົກກະຕິ, ກະທັນຫັນ, ຕາມການຮຽກຮ້ອງ ແລະ ດ້ວຍຄວາມສະໝັກໃຈ.

[bookmark: _Toc369684535][bookmark: _Toc428952940]ມາດຕາ  9   (ປັບປຸງ) ການ​ລາຍ​ງານ ​ແລະ ການ​ເປີດ​ເຜີຍ​ຂໍ້​ມູນ ປົກກະຕິ
ກ. ການລາຍ​ງານຂໍ້ມູນປົກກະຕິ​ 
ຕະຫຼາດຫຼັກຊັບ ຕ້ອງລາຍງານຂໍ້ມູນປົກກະຕິຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ. ການລາຍງານປົກກະຕິ ປະກອບ​ມີ: ການລາຍ​ງານ​ຂໍ້​ມູນປະຈຳ​ວັນ, ປະຈຳ​ເດືອນ, ປະຈຳ​ໄຕ​ມາດ, ປະຈຳ 6 ​ເດືອນຕົ້ນປີ ​ແລະ ປະຈຳ​ປີ. ທຸກເອກະສານລາຍງານການເງິນຈະຕ້ອງປະກອບດ້ວຍເອກະສານຄົບຖ້ວນຕາມທີ່ກຳ ນົດໄວ້ໃນ ວັກທີ 2 ຂອງຂໍ້ ກ ນີ້ ຕາມທີ່ໄດ້ກຳນົດໄວ້ໃນ ເອກະສານຊ້ອນທ້າຍ 1, 2, 3, 4 ແລະ 5.
ເອກະສານ​ລາຍ​ງານການ​ເງິນ ປະກອບ​ດ້ວຍ: 
1. ໃບ​ລາຍງານຖານະການເງິນ;
2. ໃບ​ລາຍ​ງານ​ຜົນ​ການດໍາເນີນງານ;
3. ໃບ​ລາຍງານ​ກະ​ແສ​ເງິນສົດ;
4. ໃບ​ລາຍ​ງານສ່ວນປ່ຽນ​ແປງ​ຂອງ​ທຶນເຈົ້າຂອງ;
5. ​ບົດ​ອະທິບາຍຊ້ອນທ້າຍເອກະສານລາຍງານການເງິນ.
ເອກະສານລາຍງານການເງິນ ຕ້ອງສົ່ງໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ທັງຮູບແບບເປັນ ເອກະສານ ແລະ ເອເລັກໂຕຣນິກ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ. 

1. ການ​ລາຍ​ງານ​ຂໍ້​ມູນ​ປະຈຳ​ວັນ
ຕະຫຼາດ​ຫຼັກ​ຊັບ ຕ້ອງລາຍ​ງານ​ຂໍ້ມູນປະຈໍາວັນ ​ຕໍ່ ສຳນັກງານຄະນະກຳມະການຄຸ້ມຄອງຫຼັກຊັບ ພາຍ​ໃນ​ມື້ຕາມ​ລະຫັດແບບ​ຟອມທີ່​ໄດ້​ກຳນົດໄວ້​ໃນ ​ເອກະສານ​ຊ້ອນ​ທ້າຍ 1.
ສຳນັກງານຄະນະກໍາມະການຄຸ້ມຄອງຫຼັກຊັບ ສາມາດເຂົ້າເຖິງລະບົບການຕິດຕາມຜູ້ລົງທຶນ ທັງພາຍໃນ ແລະ ຕ່າງປະເທດ ຂອງຕະຫຼາດຫຼັກຊັບ.

2. ການລາຍງານຂໍ້ມູນປະຈຳ​ເດືອນ ​ແລະ ປະຈຳ​ໄຕ​ມາດ
ຕະຫຼາດຫຼັກຊັບ ຕ້ອງລາຍ​ງານຂໍ້ມູນປະຈໍາເດືອນ ຕໍ່ ສໍານັກງານຄະນະກໍາມະການຄຸ້ມຄອງຫຼັັກຊັບ. ການລາຍງານຂໍ້ມູນປະຈໍາເດືອນ ປະກອບມີ: ການເຄື່ອນໄຫວທຸລະກິດປະຈຳເດືອນ, ການປະຕິບັດສິດ ແລະ ໜ້າທີ່ຂອງຕົນ ເປັນຕົ້ນ ແມ່ນການນຳ​ໃຊ້​ມາດ​ຕະການ​ຕໍ່​ສະມາຊິກ, ​ໂຈະການເຄື່ອນໄຫວຂອງຕົນ, ຕິດຕາມການເປີດ ເຜີຍຂໍ້ມູນຂອງບໍລິສັດຈົດທະບຽນ,​ ການຮັກສາຖານະການເປັນບໍລິສັດຈົດທະບຽນ, ການຖອນຈົດທະບຽນ,​ ການປະຕິບັດການບໍລິຫານກິດຈະການທີ່ດີ (CG), ຕິດຕາມການປະຕິບັດມາດຕະຖານສາກົນດ້ານການລາຍງານການເງິນ (IFRS) ຂອງບໍລິສັດຈົດທະບຽນ, ລາຍງານເອກະສານລາຍງານການເງິນ ປະຈຳເດືອນ,​ ແລະ ຂໍ້ມູນອື່ນ ຕາມທີ່​ໄດ້​ກຳນົດໄວ້​ໃນ ເອກະສານ​ຊ້ອນ​ທ້າ​ຍ 2 ພາຍ​ໃນເວລາ 15 ວັນ ​ຂອງ​ເດືອນ​ຖັດ​ໄປ. 
[bookmark: _Hlk56774538]ຕະຫຼາດຫຼັກຊັບ ຕ້ອງລາຍງານຂໍ້ມູນປະຈໍາໄຕມາດ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ. ການລາຍງານຂໍ້ມູນປະຈໍາໄຕມາດ ປະກອບມີ: ການເຄື່ອນໄຫວທຸລະກິດປະຈຳໄຕມາດ, ເອກະສານລາຍງານການເງິນປະຈໍາ​ໄຕ​ມາດ, ການຕິດຕາມການຊື້ ຂາຍ ປົກກະຕິ,​ ຜິດປົກກະຕິ ແລະ ການຊື້ ຂາຍຫຼັກຊັບທີ່​ບໍ່ຍຸຕິທຳ ແລະ ຂໍ້ມູນອື່ນ ຕາມທີ່​ໄດ້​ກຳນົດໄວ້​ໃນ​ ເອກະສານ​ຊ້ອນ​ທ້າ​ຍ 3 ພາຍ​​ໃນເວລາ 30 ວັນ ນັບ​ແຕ່​ວັນສິ້ນສຸດ​ໄຕ​ມາດ ເປັນຕົ້ນໄປ. ເອກະສານລາຍງານການເງິນປະຈຳໄຕມາດ ຕ້ອງໄດ້ຮັບການຮັບຮອງຈາກຝ່າຍບັນຊີ, ຝ່າຍກວດ ກາພາຍໃນ ແລະ ຜູ້ອໍານວຍການ.

3. ການລາຍງານຂໍ້ມູນປະຈຳ 6 ​ເດືອນ​ຕົ້ນ​ປີ ​ແລະ ປະຈຳປີ
[bookmark: _Hlk56774809][bookmark: _Hlk56774614]ຕະຫຼາດຫຼັກຊັບ ຕ້ອງລາຍງານຂໍ້ມູນປະຈໍາ 6 ເດືອນຕົ້ນປີ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ. ການລາຍງານຂໍ້ມູນປະຈໍາ 6 ເດືອນຕົ້ນປີ ປະກອບມີ: ການດໍາເນີນທຸລະກິດປະຈຳ 6 ເດືອນຕົ້ນປີ, ການປະຕິບັດສິດ ແລະ ໜ້າທີ່ ຂອງຕົນ ເປັນຕົ້ນ ການນຳ​ໃຊ້​ມາດ​ຕະການ​ຕໍ່​ສະມາຊິກ, ​ໂຈະການດໍາເນີນທຸລະກິດຂອງຕົນ, ຕິດຕາມການເປີດເຜີຍຂໍ້ມູນຂອງບໍລິສັດຈົດທະບຽນ,​ ການຮັກສາຖານະການເປັນບໍລິສັດຈົດທະບຽນ, ການຖອນຈົດທະບຽນ,​ ການປະຕິບັດການບໍລິຫານກິດຈະການທີ່ດີ (CG), ຕິດຕາມການປະຕິບັດມາດຕະຖານສາກົນດ້ານການລາຍງານການເງິນ (IFRS) ຂອງບໍລິສັດຈົດທະບຽນ, ເອກະສານລາຍງານການເງິນປະຈໍາ​ 6 ເດືອນຕົ້ນປີ, ການຕິດຕາມການຊື້ ຂາຍ ປົກກະຕິ,​ ຜິດປົກກະຕິ,​ ບໍ່ຍຸຕິທຳ ແລະ ຂໍ້ມູນອື່ນ ຕາມທີ່​ໄດ້​ກຳນົດໄວ້​ໃນ ​ເອກະສານ​ຊ້ອນ​ທ້າ​ຍ 4 ພາຍ​​ໃນເວລາ 15 ວັນ ນັບ​ແຕ່​ວັນສິ້ນສຸດ ​ໄຕ​ມາດ 2 ເປັນຕົ້ນໄປ. ເອກະສານລາຍງານການເງິນປະຈຳ 6 ເດືອນຕົ້ນປີ ຕ້ອງໄດ້​ຮັບ​ການເຊັນຢັ້ງຢືນ ຈາກຄະນະກຳມະການກວດສອບ ແລະ ຕ້ອງ​ໄດ້ຮັບການ​ຮັບຮອງຈາກສະພາບໍລິຫານ ແລະ ສົ່ງໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 45  ວັນ ນັບແຕ່​ວັນສິ້ນສຸດ​ ໄຕ​ມາດ 2 ເປັນຕົ້ນໄປ.
ຕະຫຼາດຫຼັກຊັບ ຕ້ອງລາຍງານຂໍ້ມູນປະຈໍາປີ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ. ການລາຍງານຂໍ້ມູນປະຈໍາປີ ປະກອບມີ: ການດໍາເນີນທຸລະກິດປະຈຳປີ, ການປະຕິບັດສິດ ແລະ ໜ້າທີ່ ຂອງຕົນ ເປັນຕົ້ນ ການນຳ​ໃຊ້​ມາດ​ຕະການ​ຕໍ່​ສະມາຊິກ, ​ໂຈະການເຄື່ອນໄຫວຂອງຕົນ, ຕິດຕາມການເປີດເຜີຍຂໍ້ມູນຂອງບໍລິສັດຈົດທະບຽນ,​ ການຮັກສາຖານະການເປັນບໍລິສັດຈົດທະບຽນ, ການຖອນຈົດທະບຽນ,​ ການປະຕິ ບັດການບໍລິຫານກິດຈະການທີ່ດີ (CG), ຕິດຕາມການປະຕິບັດມາດຕະຖານສາກົນດ້ານການລາຍງານການເງິນ (IFRS) ຂອງບໍລິສັດຈົດທະບຽນ, ເອກະສານລາຍງານການເງິນປະຈໍາປີ,  ການຕິດຕາມການຊື້ ຂາຍ ປົກກະຕິ,​ ຜິດປົກກະຕິ,​ ບໍ່ຍຸຕິທຳ ແລະ ຂໍ້ມູນອື່ນ ຕາມທີ່​ໄດ້​ກຳນົດໄວ້​ໃນ ​ເອກະສານ​ຊ້ອນ​ທ້າ​ຍ 5 ພາຍ​​ໃນເວລາ 15 ວັນ ນັບ​ແຕ່​ວັນສິ້ນສຸດປີການບັນຊີ ເປັນຕົ້ນໄປ. ເອກະສານລາຍງານການເງິນປະຈຳປີ ຕ້ອງໄດ້​ຮັບ​ການກວດສອບຈາກ ບໍລິສັດ​​ກວດ​ສອບ​​ ທີ່ໄດ້​ຮັບການ​ຮັບຮອງ​ຈາກ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ເອກະສານລາຍງານການເງິນດັ່ງກ່າວ ຕ້ອງ​ໄດ້ຮັບການ​ຮັບຮອງຈາກສະພາບໍລິຫານ ແລະ ສົ່ງໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 90 ວັນ ນັບແຕ່​ວັນສິ້ນສຸດ​ປີການບັນຊີ ເປັນຕົ້ນໄປ.
ເນື້ອໃນຂອງເອກະສານລາຍງານການເງິນປະຈຳປີ ຕ້ອງສະແດງໃຫ້ເຫັນຂໍ້ມູນການດໍາເນີນທຸລະກິດ ແລະ ເອກະສານລາຍງານການເງິນປະຈໍາ 6 ເດືອນທ້າຍປີ.

ຂ. ການເປີດເຜີຍຂໍ້ມູນປົກກະຕິ 
ຕະຫຼາດຫຼັກຊັບ ຕ້ອງເປີດເຜີຍຂໍ້ມູນປົກກະຕິ  ດັ່ງນີ້: 
1. [bookmark: _Hlk56774986]ຊື່, ປະ​ເພດ ​ແລະ ຈຳນວນ ຫຼັກ​ຊັບ ເປັນຕົ້ນ ຮຸ້ນ, ຮຸ້ນກູ້, ພັນທະບັດ ແລະ ຜະລິດຕະພັນການເງິນອື່ນ ທີ່ຈົດທະບຽນໃນ ຕະຫຼາດຫຼັກຊັບ ພ້ອມ​ທັງ​ເຄື່ອງໝາຍ​ການ​ຂຶ້ນ​ລົງ​ຂອງ​ຫຼັກ​ຊັບ​ດັ່ງກ່າວ;
2. ລາຄາປິດຂອງວັນຜ່ານມາ, ລາຄາເປີດ-ປິດ, ປະລິມານ, ມູນຄ່າການຊື້ ຂາຍ ​ແລະ ມູນ​ຄ່າ     ຕະຫຼາດຂອງ​ແຕ່​ລະວັນ ຂອງຫຼັກ​ຊັບແຕ່ລະຕົວ. ພ້ອມທັງສະ​ແດງລະດັບ​ການ​ເໜັງ​ຕີງ​ຂອງ​ລາຄາ​ຫຼັກ​ຊັບ;
3. ດັດສະນີຂອງວັນຜ່ານມາ, ດັດສະນີເປີດ-ປິດ ໃນແຕ່ລະວັນ ລວມທັງ​ການ​ປ່ຽນ​ແປງ ​ແລະ ສ່ວນ​ຮ້ອຍ​ຂອງ​ການ​ປ່ຽນ​ແປງ ແລະ ຕ້ອງ​​ເປີດ​ເຜີຍລະດັບການເໜັງຕີງຂອງດັດສະນີ ໃນ​ໄລຍະ​ທີ່ດຳ​ເນີນ​ການຊື້ ຂາຍ;
4. ລາຄາ ​ແລະ ​ປະລິ​ມານ ຂອງການຊື້ ຂາຍຫຼັກ​ຊັບ  ສາມອັນດັບທີ່​ດີ​ທີ່​ສຸດ, ລາຄາສູງສຸດ ແລະ ຕໍ່າສຸດ ຂອງແຕ່ລະຫຼັກຊັບ ໃນແຕ່ລະວັນ;
5. ວັນອະເງິນປັນຜົນ (Ex-Devidend) ແລະ ວັນອະສິດ (Ex-Right);
6. ຫຼັກຊັບທີ່ມີລາຄາຕະຫຼາດສູງສຸດ​ 3 ອັນ​ດັບ​ທຳ​ອິດ;
7. ບັນຊີ​ລາຍຊື່ຂອງສະມາຊິກຂອງຕະຫຼາດຫຼັກຊັບ ​ແລະ ສະມາຊິກຂອງສູນ​ຮັບ​ຝາກ​ຫຼັກ​ຊັບ;
8. ການຂຶ້ນເຄື່ອງໝາຍຕໍ່ຫຼັກຊັບ;
9. ແຈ້ງແຜນການຈໍາໜ່າຍພັນທະບັດ, ວັນກຳນົດຈ່າຍເງິນດອກເບ້ຍ, ຕົ້ນທຶນ ແລະ ອື່ນໆ ໃນແຕ່ລະໄລຍະ;
10. ແຈ້ງຜົນການຊື້ ຂາຍ ຮຸ້ນຈໍານວນຫຼາຍຂອງຜູ້ລົງທຶນ;
11. ເປີດເຜີຍຂໍ້ມູນອື່ນທີ່ເຫັນວ່າມີປະໂຫຍດແກ່ຜູ້ລົງທຶນ;
12. ອັດ​ຕາສ່ວນ​ການ​ຖື​ຄອງ​ຫຼັກ​ຊັບ​ໂດຍຜູ້​ລົງທຶນ​ຕ່າງປະ​ເທດ ​ແລະ ອັດຕາ​ສ່ວນ​ກຳນົດ​ທີ່​ຍັງ​ເຫຼືອທີ່​ຜູ້​ລົງທຶນ​ຕ່າງປະ​ເທດ​ສາມາດ​ຊື້​ໄດ້​;
13. ຂໍ້ມູນອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕາ  10   (ປັບປຸງ) ການລາຍງານ ​ແລະ ​ການເປີດ​ເຜີຍຂໍ້ມູນ ກະທັນຫັນ
ກ. ການລາຍງານຂໍ້ມູນກະທັນຫັນ
[bookmark: _Hlk56775543]ຕະຫຼາດ​ຫຼັກ​ຊັບ ​ຕ້ອງ​ລາຍ​ງານ​ຂໍ້​ມູນ​ທັນທີ ກ່ຽວກັບການເຄື່ອນໄຫວຂອງຕົນ, ການຄຸ້ມຄອງ, ຕິດ ຕາມ ສະມາຊິກ ແລະ ຫຼັກຊັບ ທີ່ຈົດທະບຽນໃນຕະຫຼາດຫຼັກຊັບ  ໃນ​ກໍລະນີ​  ດັ່ງ​ນີ້:
1. ຂໍ້​ມູນ​ກ່ຽວກັບ ​ການ​ຈົດ​ທະບຽນ, ການປ່ຽນ​ແປງທີ່ສຳຄັນຕ່າງໆ ພາຍໃນບໍລິສັດຈົດທະບຽນ,  ການປັບປຸງ ຫຼື ຝື້ນຟູ,​ ການ​ຖອນການຈົດທະບຽນ ​ແລະ ການ​ຈົດ​ທະບຽນ​ຄືນ​ໃໝ່ ຂອງບໍລິສັດຈົດທະບຽນ ແລະ ການ​ປະຕິບັດ​ມາດ​ຕະການ ​ຂອງຕະຫຼາດ​ຫຼັກ​ຊັບ​ ຕໍ່​ກັບ​ບໍລິສັດ​ຈົດ​ທະບຽນ; 
2. ຂໍ້ມູນກ່ຽວກັບ ການ​ຮັບ​ສະມາຊິກ​, ການປ່ຽນ​ແປງທີ່ສຳຄັນຕ່າງໆ ກ່ຽວກັບສະມາຊິກ, ການຖອນຈາກການເປັນສະມາຊິກ ແລະ ການ​ເປັນ​ສະມາຊິກຄືນໃໝ່​ ແລະ ການປະຕິບັດມາດ​ຕະການ​ຕໍ່​ສະມາ ຊິກ;
3. ການນໍາໃຊ້ເງິນກອງ​ທຶນ​ປົກ​ປ້ອງ​ຄວາມ​ສ່ຽງຂອງສະມາຊິກ;  
4. [bookmark: _Hlk56775835]​ການປັບປຸງ, ການຂັດຂ້ອງຂອງລະບົບ, ປ່ຽນ​ແທນ ຫຼື ​ພັດທະນາເພີ່ມ ລະບົບ​ໃດ​ໜຶ່ງ ຫຼື ທັງ​ໝົດ​ຂອງລະ​ບົບເຕັກ​ໂນ​ໂລ​ຊີ​ຂໍ້​ມູນ-​ຂ່າວສານ ຂອງຕະຫຼາດຫຼັກຊັບ (ລວມທັງ Hardware ແລະ Software) ເປັນຕົ້ນ ​ລະບົບການ​ຊື້ ຂາຍຫຼັກ​ຊັບ (Trading system)​, ລະບົບໄລ່ລຽງ ແລະ ຫັກບັນຊີ, ລະບົບການຊື້ ຂາຍຫຼັກຊັບ ສຳລັບບໍລິສັດຫຼັກຊັບ (Ledger system) ແລະ ລະບົບຄຸ້ມຄອງຜູ້ລົງທຶນຕ່າງປະເທດ, ລະບົບ​ເຄືອຂ່າຍ, ລະບົບ​ຮັກສາ​ຄວາມ​ປອດ​ໄພ, ລະບົບ​ການ​ເກັບ​ຮັກສາ ແລະ ກູ້​ຂໍ້​ມູນ, ລະບົບສຳຮອງຂໍ້ມູນການເຄື່ອນ ໄຫວຂອງ ຕະຫຼາດຫຼັກຊັບ ທັງໝົດ  ແລະ ລະບົບອື່ນໆ; 
5. ການໂຈະຊື້ ຂາຍ​ຊົ່ວຄາວ (Trading Suspension/Halt) ຫຼື ອະນຸຍາດ​ໃຫ້ຫຼັກ​ຊັບ​ໃດ​ໜຶ່ງຊື້ ຂາຍ ຄືນ​ໃໝ່​; 
6. ຫຼັກຊັບ ທີ່ຖືກ​ແຈ້ງເຕືອນ ຫຼື ຖືກ​ຍົກ​ເລີກ​ການ​​ແຈ້ງເຕືອນ; 
7. ລາຄາຊື້ ຂາຍຂອງ​ຮຸ້ນ ຫຼື ຫຼັກຊັບ ໃດ​ໜຶ່ງ ຫຼື ທັງ​ໝົດ ທີ່​ເພີ່ມ​ຂຶ້ນ​ໃນລະດັບ ​ສູງສຸດ ​ຫຼື ຫຼຸດ​ລົງ​ໃນລະດັບຕໍ່າ​ສຸດຕາມຂອບເຂດການເໜັງຕີງລາຄາຫຼັກຊັບພາຍໃນມື້ ທີ່ ຕະຫຼາດຫຼັກຊັບ ກຳນົດ 3 ວັນ​ລັດຖະການຕິດ​ຕໍ່​ກັນ;
8. ລາຄາຫຼັກຊັບທັງໝົດ (ຮຸ້ນທຸກໂຕ ຫຼື ເກີນເຄິ່ງໜຶ່ງ) ໃນຕະຫຼາດຫຼັກຊັບ ເພີ່ມຂຶ້ນ ຫຼື ຫຼຸດລົງ ເກີນ ຫ້າສ່ວນຮ້ອຍ (5%) ຂອງລາຄາປິດໃນມື້ຜ່ານມາ;
9. ບໍ່ມີການຊື້ ຂາຍຫຼັກຊັບ ໃນຕະຫຼາດຫຼັກຊັບ 3 ວັນຕິດຕໍ່ກັນ ຫຼັງຈາກນັ້ນ ຖ້າຫາກຍັງສືບຕໍ່ບໍ່ມີການຊື້ ຂາຍຫຼັກຊັບ ຕະຫຼາດຫຼັກຊັບ ຕ້ອງລາຍງານຜ່ານຊ່ອງທາງເອເລັກໂຕຣນິກ ໃນແຕ່ລະວັນ ແລະ ລາຍງານ ເປັນແຕ່ລະອາທິດ ຢ່າງເປັນລາຍລັກອັກສອນ ຈົນກວ່າຈະມີການຊື້ ຂາຍ;
10. ສະຖານະພາບຂອງ​ແຕ່ລະຫຼັກ​ຊັບຈົດ​ທະບຽນ ເປັນຕົ້ນ ຫຼັກຊັບຖືກໂຈະການຊື້ ຂາຍຊົ່ວຄາວ (Suspended) ແລະ ການຂຶ້ນເຄື່ອງໝາຍເຕືອນ;
11. ການປ່ຽນແປງຊົ່ວໂມງຊື້ ຂາຍຫຼັກຊັບພາຍໃນຊ່ວງໄລຍະເວລາຊື້ ຂາຍປົກກະຕິ ຫຼັງຈາກໂຈະການຊື້ ຂາຍພາຍໃນວັນ;
12. ການໂຈະຮັບຄຳສັ່ງຊື້ ຂາຍຫຼັກຊັບ ແລະ ການຍົກເລີກຄຳສັ່ງຊື້ ຂາຍຫຼັກຊັບ ໃນ​ໄລຍະ​ທີ່ດຳ​ເນີນ​ການຊື້ ຂາຍຫຼັກຊັບ;
13. ການໂຈະການຊື້ ຂາຍຫຼັກຊັບໃດໜຶ່ງຊົ່ວຄາວ, ການປິດໃຫ້ບໍລິການບາງສ່ວນ ຫຼື​ ທັງໝົດຂອງ​ຕະຫຼາດ​ຫຼັກ​ຊັບ ດ້ວຍ​ເຫດຜົນ​ໃດ​ໜຶ່ງ ເປັນຕົ້ນ ຖືກ​ໄວຣັສ, ລະບົບຂັດຂ້ອງ ຫຼື ລະບົບຫຼົ້ມ;
14. ການລະ​ເມີດກ່ຽວ​ກັບການເປີດເຜີຍຂໍ້ມູນຂອງບໍລິສັດຈົດທະບຽນ ;
15. ການ​​ປ່ອຍ​ຂ່າວລື, ການເຜີຍ​ແຜ່ ​ຫຼື ການນຳໃຊ້​ຂໍ້​ມູນ​ພາຍ​ໃນ​ຂອງ​ຜູ້​ບໍລິຫານ ​ແລະ ພະນັກງານ​ຂອງສະມາຊິກ, ​ບໍລິສັດ​ຈົດ​ທະບຽນ, ຕະຫຼາດຫຼັກ​ຊັບ ​ແລະ ຜູ້​ລົງທຶນ;
16. ການລະເມີດ​ລະບອບ​ການລາຍ​ງານ ​ແລະ ​ເປີດ​ເຜີຍ​ຂໍ້​ມູນ​ບໍ່​ຖືກຕ້ອງຕາມ​ລະບຽບ​ການໂດຍບໍລິສັດ​ຈົດ​ທະບຽນ ​ແລະ ສະມາຊິກ​​;
17. ກໍລະນີສົງໄສ​ ຫຼື ​ມີປະກົດການຊື້ ຂາຍຫຼັກຊັບທີ່ບໍ່ຍຸຕິ​ທຳ ເປັນຕົ້ນ ການຊື້ ຂາຍຫຼັກຊັບ ໂດຍການນຳໃຊ້ຂໍ້ມູນພາຍໃນ (Insider trading), ການຍັກຍອກຊັບ​ສິນ (Fraud), ການ​ປັ່ນ​ຕະຫຼາດ (Market manipulation), ການ​ຊື້ ຂາຍ​ທີ່​ມີ​ລັກສະນະ​ຜິດ​ປົກກະຕິ (False trading), ການຟອກເງິນ (Money laundering), ການລະ​ເມີດກົດໝາຍ ແລະ ລະບຽບການທີ່ກ່ຽວຂ້ອງກັບວຽກ​ງານ​ຫຼັກ​ຊັບ;
18. ການຊື້ ຂາຍຫຼັກຊັບ ຕ່ຳກວ່າມູນຄ່າກຳນົດ ພ້ອມດ້ວຍເຫດຜົນ ແລະ ຫຼັງຈາກນັ້ນ ຫາກຫຼັກຊັບດັ່ງກ່າວຍັງສືບຕໍ່ຕໍ່າກວ່າມູນຄ່າກໍານົດ ເປັນໄລຍະເວລາຫຼາຍວັນຕິດຕໍ່ກັນ ແມ່ນໃຫ້ສືບຕໍ່ລາຍງານເປັນແຕ່ລະເດືອນ ພ້ອມດ້ວຍເຫດຜົນ; 
19. ຜູ້ບໍລິຫານ ແລະ ພະນັກງານ ຂອງຕະຫຼາດ​ຫຼັກ​ຊັບ ຖືກ​ປະຕິບັດ​ວິ​ໄນ ​ຫຼື ຖືກດຳ​ເນີນ​ຄະດີ;
20. ກໍລະນີທີ່ ຕະຫຼາດຫຼັກຊັບ ຕັດສິນໃຈທີ່ຈະໂຈະການຊື້ ຂາຍທັງໝົດພາຍໃນຊ່ວງເວລາການຊື້ ຂາຍປົກກະຕິ ຕະຫຼາດຫຼັກຊັບ ຈະຕ້ອງແຈ້ງ ແລະ ຊີ້ແຈງໂດຍດ່ວນແກ່ ສຳນັກງານຄະນະກໍາມະການຄຸ້ມຄອງຫຼັກຊັບ ເພື່ອພິຈາລະນາ ກ່ອນການຕັດສິນໃຈປະຕິບັດ;
21. [bookmark: _Hlk56778335]ເມື່ອ ຕະຫຼາດຫຼັກຊັບ ປະຕິບັດການເຄື່ອນໄຫວຕາມທີ່ໄດ້ກໍານົດໄວ້ໃນ ຂໍ້ 4, 5, 9, 10, 11, 13, 15 ແລະ 16 ຕ້ອງລາຍງານ ສໍານັກງານຄະນະກໍາມະການຄຸ້ມຄອງຫຼັກຊັບ ຕໍ່ກັບເຫດຜົນການປະຕິບັດ ຢ່າງເປັນລາຍລັກອັກສອນ;
22. ການບໍ່ປະຕິບັດພັນທະ ຂອງຜູ້ອອກຈໍາໜ່າຍ ພັນທະບັດລັດຖະບານ, ຮຸ້ນ, ​ຮຸ້ນກູ້ ແລະ ຜະລິດ ຕະພັນທາງການເງິນອື່ນທີ່ຈົດທະບຽນໃນຕະຫຼາດຫຼັກຊັບ;
23. ຂໍ້ມູນອື່ນ ຕາມການກຳນົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ.

ນອກຈາກທີ່ໄດ້ກ່າວມາຂ້າງເທິງນີ້ ຕະຫຼາດຫຼັກຊັບ ຕ້ອງລາຍງານການປ່ຽນແປງ ດັ່ງນີ້:
1. ຊື່, ສະຖານທີ່ຕັ້ງ, ການແຍກ, ການຄວບ ຫຼື ການຍຸບເລິກ ແລະ ການໂອນກິດຈະການ ຂອງຕະຫຼາດຫຼັກຊັບ;
2. ຂອບເຂດການດຳເນີນທຸລະກິດ;
3. [bookmark: _Hlk56778570]ການໂຈະການບໍລິການໃດໜຶ່ງ ຫຼື ທັງໝົດ ຊົ່ວຄາວ ຫຼື ບໍ່ມີກຳນົດ; ກໍລະນີ, ຕະຫຼາດຫຼັກຊັບໂຈະການເຄື່ອນໄຫວເປັນເວລາບໍ່ເກີນ 1 ວັນ ໃນກໍລະນີ ພົບ​ເຫັນ​ຄວາມຜິດປົກກະຕິຂອງ ລະ ບົບການຊື້ ຂາຍ​ຫຼັກຊັບ ທີ່ຮ້າຍແຮງ ເປັນຕົ້ນ ຖືກ​ໄວຣັສ, ລະບົບຂັດຂ້ອງ ຫຼື ລະບົບຫຼົ້ມ ຕ້ອງແຈ້ງກ່ຽວກັບ ການໂຈະໃຫ້ແກ່ ສຳນັກງານຄະນະ​ກໍາ​ມະ​ການ​ຄຸ້ມ​ຄອງ​ຫຼັກ​ຊັບ ຊາບພາຍໃນວັນດັ່ງກ່າວ ພ້ອມດ້ວຍເຫດຜົນ ແລະ ວິທີການແກ້ໄຂ. ກໍລະນີ ການໂຈະເປັນເວລາຫຼາຍກວ່າ 1 ວັນ ຕ້ອງລາຍງານໃຫ້ແກ່ ສຳນັກງານຄະນະ​ກໍາ​ມະ​ການ​ຄຸ້ມ​ຄອງ​ຫຼັກ​ຊັບ ພ້ອມດ້ວຍເຫດຜົນ ແລະ ວິທີການແກ້ໄຂ ເພື່ອພິຈາລະນາ​ໃນ​ການອະນຸຍາດ;
4. ການເປີດບໍລິການໃດໜຶ່ງ ຫຼື ທັງໝົດ ຄືນໃໝ່ ຕາມຂໍ້ 3 ໃນມາດຕານີ້;
5. ການປ່ຽນແປງ ເວລາ ຂອງການຊື້ ຂາຍຫຼັກຊັບ;
6. ການປັບປຸງ ແບບວິທີການ ແລະ ກົນໄກການຊື້ ຂາຍຫຼັກຊັບ;
7. ການລົງທຶນໃນກິດຈະການ ຫຼື ໂຄງການໃດໜຶ່ງທີ່ຢູ່ ໃນແຜນ ແລະ ນອກແຜນ.
8. [bookmark: _Hlk56778795]ການປ່ຽນແປງ ສະມາຊິກສະພາບໍລິຫານ, ຄະນະອຳນວຍການ, ຄະນະກຳມະການກວດກາພາຍໃນ ແລະ ຄະນະກຳມະການຄຸ້ມຄອງຄວາມສ່ຽງ  ແລະ ຄະນະກໍາມະການ ອື່ນໆ ຂອງຕະຫຼາດຫຼັກຊັບ;
9. ການເພີ່ມ, ຫຼຸດ, ແຍກ ຫຼື ຄວບພະແນກ ຂອງຕະຫຼາດຫຼັກຊັບ;
10. ການປ່ຽນແປງອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ຂ. ການເປີດເຜີຍຂໍ້ມູນກະທັນຫັນ
ຕະຫຼາດ​ຫຼັກ​ຊັບ ​ຕ້ອງ​ເປີດ​ເຜີຍ​ຂໍ້​ມູນທັນທີ​ ໃນ​ກໍລະນີ ດັ່ງນີ້:
1. ການໂຈະ ຫຼື ອະນຸຍາດ​ໃຫ້ຫຼັກ​ຊັບ​ໃດ​ໜຶ່ງຊື້ ຂາຍຄືນ​ໃໝ່​; 
2. ຫຼັກຊັບ ທີ່ຖືກ​ແຈ້ງເຕືອນ ຫຼື ຖືກ​ຍົກ​ເລີກ​ການ​​ແຈ້ງເຕືອນ; 
3. ການລະ​ເມີດກ່ຽວ​ກັບການເປີດເຜີຍຂໍ້ມູນຂອງບໍລິສັດຈົດທະບຽນ;
4. ກໍລະນີອື່ນ ຕາມການກຳນົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ.

ນອກຈາກການເປີດເຜີຍກະທັນຫັນ ຕາມທີ່ໄດ້ກຳນົດໄວ້ໃນ ຂໍ້ ຂ ຂອງມາດຕານີ້ ຕະຫຼາດ​ຫຼັກ​ຊັບ ຕ້ອງ​ເປີດ​ເຜີຍ​ຂໍ້​ມູນ​ ພາຍ​ໃນເວລາ 24​ ຊົ່ວ​ໂມງ ໃນ​ກໍລະນີ​ມີ​ເຫດການ​ໃດ​ໜຶ່ງ​ເກີດ​ຂຶ້ນ ດັ່ງນີ້:
1. ການ​ອອກ​ຈຳໜ່າຍຮຸ້ນ ຫຼື ຫຼັກຊັບ ​​ເພີ່ມ​ຂອງ​ບໍລິສັດ​ຈົດທະບຽນ​ໃດ​ໜຶ່ງ ພາຍຫຼັງໄດ້ຮັບອະນຸ ຍາດຈາກສຳນັກງານຄະນະກຳມະການຄຸ້ມຄອງຫຼັກຊັບ; 
2. ການຊື້ ຂາຍຮຸ້ນຂອງ ສະມາຊິກ​ສະພາ​ບໍລິຫານ, ຄະນະກຳມະການກວດກາພາຍ​ໃນ, ຄະນະຜູ້ອຳນວຍການ, ຫົວໜ້າບັນຊີ ຫຼື ຫົວໜ້າການ​​ເງິນ ຂອງ ບໍລິສັດຈົດທະບຽນ; 
3. ການປະຕິບັດ​ມາດຕະການ​ ຕໍ່​ຜູ້​ລະ​ເມີດ​ ກົດໝາຍ ແລະ ລະບຽບການ​ທີ່​ຕິດ​ພັນ​ກັບ​ວຽກ​ງານ​ຫຼັກ​ຊັບ;
4. ກໍລະນີອື່ນ ຕາມການກຳນົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ.


ມາດຕາ  11   (ປັບປຸງ) ການລາຍ​ງານ ​ແລະ ການ​ເປີດ​ເຜີຍ​ຂໍ້​ມູນ ​ຕາມ​ການ​ຮຽກຮ້ອງ
ໃນ​ກໍລະນີຈຳ​ເປັນ ສຳນັກງານຄະນະກຳມະການຄຸ້ມຄອງຫຼັກຊັບ ສາ​ມາດ​ຮຽກຮ້ອງ​ໃຫ້ ​ຕະຫຼາດ​ຫຼັກ​ຊັບ ລາຍງານ ແລະ ​ເປີດ​ເຜີຍ​ຂໍ້​ມູນ​ໃດ​ໜຶ່ງ​ເພີ່ມ​ເຕີມ ​ນອກຈາກ​ທີ່​ໄດ້​ກໍານົດ​ໄວ້​ໃນ​ ມາດຕາ 9 ແລະ ມາດຕາ 10 ຂອງ​ຂໍ້ຕົກລົງສະບັບ​ນີ້ ລວມທັງສາມາດເຂົ້າເບິ່ງລະບົບລາຍງານ-ການຕິດຕາມ ຜູ້ລົງທຶນພາຍໃນ ແລະ ຜູ້ລົງທຶນຕ່າງປະເທດ (Terminal) ຂອງຕະຫຼາດຫຼັກຊັບ ໄດ້ ເມື່ອເຫັນວ່າມີຄວາມຈຳເປັນ ເພື່ອ​ປົກ​ປ້ອງ​ຜົນ​ປະ​      ໂຫຍ​ດຂອງຜູ້​ລົງທຶນ ​ແລະ​ ຮັກສາສະຖຽນ​ລະ​ພາບ​ ຂອງ​ຕະຫຼາດ​ທຶນ.
ກໍລະນີທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ເຫັນວ່າມີຄວາມຈຳເປັນຕ້ອງເຂົ້າເບິ່ງລະບົບລາຍງານ-ການຕິດຕາມຜູ້ລົງທຶນພາຍໃນນັ້ນ ແມ່ນຈະໄດ້ແຈ້ງໃຫ້ ຕະຫຼາດຫຼັກຊັບ ຊາບກ່ອນລ່ວງໜ້າ ພ້ອມທັງຈະໄດ້ລະບຸຂໍ້ມູນທີ່ຕ້ອງການເຂົ້າເບິ່ງ.

ມາດຕາ  12   ການລາຍງານ ແລະ ການເປີດເຜີຍຂໍ້ມູນ ດ້ວຍຄວາມສະໝັກໃຈ
ຕະຫຼາດຫຼັກຊັບ ສາມາດລາຍງານ ແລະ ເປີດເຜີຍຂໍ້ມູນ ເພີ່ມ​ເຕີມ ດ້ວຍຄວາມສະໝັກໃຈ ​ນອກຈາກ​ທີ່​ໄດ້​ກໍານົດ​ໄວ້​ໃນ​ ມາດຕາ 9, 10 ແລະ ມາດຕາ 11 ຂອງ​ຂໍ້ຕົກລົງສະບັບ​ນີ້. 

[bookmark: _Toc369684548][bookmark: _Toc428952942]ມາດຕາ  13   ຊ່ອງ​ທາງ​ ການ​ລາຍ​ງານ ​ແລະ ການ​ເປີດ​ເຜີຍ​ຂໍ້​ມູນ
ຕະຫຼາດຫຼັກຊັບ ຕ້ອງລາຍ​ງານຂໍ້ມູນຜ່ານ 2 ຊ່ອງທາງຄື: ເປັນ​ລາຍ​ລັກ​ອັກສອນ ແລະ ເປັນ​ເອເລັກໂຕຣນິກ ​ຕໍ່ ​ສໍານັກງານຄະນະກຳມະການຄຸ້ມຄອງຫຼັກຊັບ​ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
ຕະຫຼາດຫຼັກຊັບ ຕ້ອງ​ເປີ​ດ​ເຜີຍ​ຂໍ້​ມູນ​ຜ່ານ​ເວັບ​ໄຊ​ຂອງຕົນກ່ອນ ນອກຈາກນັ້ນ ຕະຫຼາດຫຼັກຊັບ ຍັງສາມາດເປີດເຜີຍຂໍ້ມູນຜ່ານເວັບໄຊ ຫຼື ພາຫະນະສື່ມວນຊົນອື່ນ ຕາມຄວາມເໝາະສົມໄດ້. 

ມາດຕາ  14   (ປັບປຸງ) ການເກັບຮັກສາຂໍ້ມູນ
ຕະຫຼາດຫຼັກຊັບ ຕ້ອງເກັບຮັກສາຂໍ້​ມູນ ທີ່ເປັນເອກະສານ ທີ່ກ່ຽວຂ້ອງກັບວຽກງານຫຼັກຊັບ ການລາຍງານ ແລະ​ ການເປີດ​ເຜີຍຂໍ້​ມູນ ຢ່າງໜ້ອຍ 10 ປີ. ສຳລັບຂໍ້ມູນທີ່ກ່ຽວຂ້ອງກັບວຽກງານຫຼັກຊັບ ທີ່ເປັນເອເລັກໂຕຣນິກ ຕ້ອງເກັບຮັກສາ ແລະ ສຳຮອງ ຂໍ້ມູນດັ່ງກ່າວໄວ້ຕະຫຼອດ.

ໝວດທີ 4 
ການຊີ້ແຈງຕໍ່ກັບຂ່າວລື ຫຼື ຂ່າວສານຕ່າງໆ ແລະ ຂໍ້ຫ້າມ

[bookmark: _Toc369684536][bookmark: _Toc428952941]ມາດຕາ  15   ການຊີ້​ແຈງກ່ຽວ​ກັບ​ ຂ່າວ​ລື ຫຼື ຂ່າວສານ​ຕ່າງໆຂອງບໍລິສັດຈົດທະບຽນ
ຕະຫຼາດຫຼັກຊັບ ຕ້ອງເປັນເຈົ້າການໃນການຕິດຕາມ ຂ່າວລື ຫຼື ຂ່າວສານຕ່າງໆທີ່ກ່ຽວຂ້ອງກັບບໍລິສັດ ບໍລິສັດຈົດທະບຽນ ໃດໜຶ່ງທີ່ສົ່ງ ຫຼື ອາດສົ່ງຜົນກະທົບຕໍ່ກັບ ສິດ, ຜົນປະໂຫຍດ, ການຕັດສິນໃຈລົງທຶນຂອງ ຜູ້ລົງທຶນ ແລະ ລາຄາຫຼັກຊັບ ເພື່ອໃຫ້ບໍລິສັດຈົດທະບຽນດັ່ງກ່າວຊີ້ແຈງ. ນອກຈາກນີ້ ຕະຫຼາດຫຼັກຊັບ ຍັງມີໜ້າທີ່ ຕິດຕາມ ຂ່າວລື ຫຼື ຂ່າວສານຕ່າງໆ ທີ່ກ່ຽວຂ້ອງກັບຕົນ ທີ່ສົ່ງ ຫຼື ອາດສົ່ງຜົນກະທົບຕໍ່ກັບຄວາມເຊື່ອໝັ້ນຂອງຜູ້ລົງທຶນ ຊຶ່ງຕະຫຼາດຫຼັກຊັບຕ້ອງ ຊີ້ແຈງ ແລະ ຢັ້ງຢືນ ກ່ຽວກັບ ຂ່າວລື ຫຼື ຂ່າວສານດັ່ງກ່າວ ເຖິງແມ່ນວ່າຈະມີມູນຄວາມຈິງ ຫຼື ບໍ່ມີມູນຄວາມຈິງກໍ່ຕາມ ພ້ອມທັງລາຍງານ ຕໍ່ສຳນັກງານຄະນະກຳມະການຄຸ້ມຄອງຫຼັກຊັບ.


ມາດຕາ  16   (ໃໝ່) ຂໍ້​ຫ້າມ
	ຫ້າມ ຕະຫຼາດຫຼັກຊັບ ມີພຶດຕິກໍາ​ໃດ​ໜຶ່ງ ຫຼື ທັງໝົດ ດັ່ງ​ນີ້:
1. ລາຍ​ງານ ຫຼື ​ເປີດ​ເຜີຍຂໍ້​ມູນ ບໍ່ຖືກຕ້ອງ ຫຼື ບໍ່ຄົບຖ້ວນ;
2. ລາຍງານ ຫຼື ເປີດເຜີຍຂໍ້ມູນ ບໍ່ທັນຕາມກໍານົດເວລາທີ່ໄດ້ກໍານົດໄວ້ໃນ ຂໍ້ຕົກລົງສະບັບນີ້;
3. ລາຍງານ ຫຼື ເປີດເຜີຍຂໍ້ມູນ ບິດ​ເບືອນ​ຄວາມ​ຈິງ ຫຼື ຈົງໃຈປິດບັງບາງຂໍ້ມູນ ​ເຮັດ​ໃຫ້​ຜູ້​​ໄດ້​ຮັບ​ຂໍ້​ມູນ​ເຂົ້າ​ໃຈ​ຜິດ;
4. ​ເປີດເຜີຍຂໍ້ມູນ ຜ່ານຊ່ອງທາງອື່ນກ່ອນການເປີດເຜີຍຂໍ້ມູນຜ່ານຊ່ອງທາງລະບົບການເປີດເຜີຍຂໍ້ມູນຂອງ ຕະຫຼາດຫຼັກຊັບ;
5. ເປີດ​ເຜີ​ຍຂໍ້​ມູນ ທີ່​ເປັນຄວາມ​ລັບ ຫຼື ຂໍ້​ມູນ ທີ່​ບໍ່​​ອະນຸຍາດ​ໃຫ້​​ເປີດເຜີຍ ລວມທັງ ເປີ​ດ​ເຜີຍ​ຂໍ້ມູນສະ​ເພາະ​ບາງ​ກຸ່ມ​ຄົນ;​
6. ຂໍ້ຫ້າມອື່ນຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

[bookmark: _Toc369684549][bookmark: _Toc428952943]ໝວດ​ທີ 5
[bookmark: _Toc369684550][bookmark: _Toc428952944] ນະໂຍບາຍຕໍ່ຜູ້ມີຜົນງານ ແລະ ມາດຕະການຕໍ່ຜູ້ລະເມີດ

[bookmark: _Toc369684551][bookmark: _Toc428952945][bookmark: _Toc369684552][bookmark: _Toc428952946]ມາດຕາ  17   ນະໂຍບາຍຕໍ່ຜູ້ມີຜົນງານ
ຕະຫຼາດຫຼັກຊັບ ແລະ ພາກສ່ວນອື່ນທີ່​ກ່ຽວຂ້ອງກັບ ການລາຍງານ ແລະ ເປີດເຜີຍຂໍ້ມູນຂອງຕະຫຼາດຫຼັກຊັບ ທີ່​ມີ​ຜົນງານ​ດີ​ເດັ່ນ​ ໃນ​ການ​ປະຕິບັດຂໍ້ຕົກລົງ​ສະບັບ​ນີ້ ຈະໄດ້ຮັບການຍ້ອງຍໍ ຫຼື ນະໂຍບາຍ ອື່ນ ຕາມລະບຽບການສະເພາະ.

[bookmark: _Toc369684553][bookmark: _Toc428952947]ມາດຕາ  18   (ປັບປຸງ) ມາດຕະການຕໍ່ຜູ້ລະເມີດ
ຕະຫຼາດຫຼັກຊັບ ແລະ ພາກສ່ວນອື່ນທີ່​ກ່ຽວຂ້ອງກັບ ການລາຍງານ ແລະ ເປີດເຜີຍຂໍ້ມູນຂອງຕະ ຫຼາດຫຼັກຊັບ ທີ່ລະເມີດຂໍ້ຕົກລົງສະບັບນີ້ ຈະຖືກປະຕິບັດມາດຕະການ ສຶກສາອົບຮົມ ຫຼື ກ່າວເຕືອນ, ປັບໃໝ ແລະ ມາດຕະການເພີ່ມ ດັ່ງນີ້: 
[bookmark: _Hlk56779672]ມາດຕະການ ສຶກສາອົບຮົມ ຫຼື ກ່າວເຕືອນ ໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ດັ່ງນີ້:
1. [bookmark: _Hlk56779720][bookmark: _Hlk56780459]ເປັນການລະເມີດຄັ້ງທໍາອິດ ແລະ ຄັ້ງທີ 2 ທີ່ມີລັກສະນະເບົາ ເປັນຕົ້ນ ບໍ່ເປີດເຜີຍຂໍ້ມູນຜ່ານເວັບໄຊ, ບໍ່ໃຫ້ການຮ່ວມມືກັບສໍານັກງານຄະນະກໍາມະການຄຸ້ມຄອງຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ, ບໍ່ສະໜອງຂໍ້ມູນ ແລະ ເອກະສານ ຕາມການຮຽກຮ້ອງຂອງ ສໍານັກງານຄະນະກໍາມະການຄຸ້ມຄອງຫຼັກຊັບ  ຫຼື ພາກສ່ວນອື່ນທີ່ກ່ຽວຂ້ອງ ແລະ ກໍລະນີການລະເມີດອື່ນທີ່ສ້າງຄວາມເສຍຫາຍບໍ່ເກີນ 1.000.000 ກີບ;
2. ການລະເມີດບໍ່ມີການຮ້ອງຟ້ອງ ຫຼື ແຈ້ງຄວາມ ຂອງຜູ້ຖືກເສຍຫາຍ ແລະ ຄູ່ກໍລະນີ ສາມາດຕົກລົງ ຫຼື ແກ້ໄຂ ຮ່ວມກັນໄດ້;
3. ມີພຶດຕິກໍາອື່ນທີ່ຂັດກັບຂໍ້ຕົກລົງສະບັບນີ້;
4. ກໍລະນີອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.



ມາດຕະການປັບໃໝ ແມ່ນໃນກໍລະນີທີ່ມີພຶດຕິກໍາ ຫຼື ການລະ ເມີດ ໃນລັກສະນະ ດັ່ງລຸ່ມນີ້: 
1. [bookmark: _Hlk56780366]ເປັນການລະເມີດຄັ້ງທໍາອິດ ແລະ ຄັ້ງທີ 2 ທີ່ມີລັກສະນະຮ້າຍແຮງ ຊຶ່ງການລະເມີດສ້າງຄວາມເສຍຫາຍເກີນ 1.000.000 ກີບ ຫຼື ຖືກປະຕິບັດມາດຕະການສຶກສາອົບຮົມ ຫຼື ກ່າວເຕືອນແລ້ວ ແຕ່ຍັງສືບຕໍ່ລະເມີດເປັນ ຄັ້ງທີ 3 ຈະຖືກປັບໃໝ ຈໍານວນ 2 ເທົ່າ ຂອງມູນຄ່າຄວາມເສຍຫາຍທີ່ເກີດຈາກການລະເມີດຂອງຕົນ;
2. ລາຍງານ ບໍ່​ຖືກຕ້ອງ ຫຼື ບໍ່ຄົບຖ້ວນ ນັບແຕ່ ຄັ້ງທີ 3​ ຈະຖືກປັບໃໝ 1.000.000 ກີບຕໍ່ຄັ້ງ;
3. ເປີດເຜີຍຂໍ້ມູນ ບໍ່​ຖືກຕ້ອງ ຫຼື ບໍ່ຄົບຖ້ວນ ນັບແຕ່ ຄັ້ງທີ 3 ຈະຖືກປັບໃໝ 5.000.000 ກີບຕໍ່ຄັ້ງ;
4. ລາຍງານ ບໍ່​ທັນ​ເວລາ ຕາມທີ່ໄດ້ກຳນົດໄວ້ໃນ ມາດຕາ 9 ແລະ 10 ຂອງຂໍ້ຕົກລົງສະບັບນີ້ ນັບແຕ່ ຄັ້ງທີ 3 ຈະຖືກປັບໃໝ 500.000 ກີບ ຕໍ່ວັນ; 
5. ເປີດເຜີຍຂໍ້ມູນ ບໍ່​ທັນ​ເວລາ ຕາມທີ່ໄດ້ກຳນົດໄວ້ໃນ ມາດຕາ 9 ແລະ 10 ຂອງຂໍ້ຕົກລົງສະບັບນີ້  ນັບແຕ່ ຄັ້ງທີ 3 ຈະຖືກປັບໃໝ 1.000.000 ກີບ ຕໍ່ວັນ;
6. ລາຍງານ ຂໍ້ມູນ ບິດ​ເບືອນ​ຄວາມ​ຈິງ ຫຼື ຈົງ​ໃຈ​ປິດ​ບັງ​ບາງ​ຂໍ້​ມູນ ເຮັດ​ໃຫ້​ຜູ້ ​ໄດ້​ຮັບ​ຂໍ້​ມູນ​ເຂົ້າ​ໃຈ​ຜິດ ນັບແຕ່ ຄັ້ງທີ 3 ຈະຖືກປັບໃໝ 5.000.000ກີບ ຕໍ່ຄັ້ງ;
7. ເປີດເຜີຍຂໍ້ມູນ ບິດ​ເບືອນ​ຄວາມ​ຈິງ ຫຼື ຈົງ​ໃຈ​ປິດ​ບັງ​ບາງ​ຂໍ້​ມູນ ເຮັດ​ໃຫ້​ຜູ້ໄດ້​ຮັບ​ຂໍ້​ມູນ​ເຂົ້າ​ໃຈ​ຜິດ ນັບແຕ່ ຄັ້ງທີ 3 ຈະຖືກປັບໃໝ 10.000.000 ກີບ ຕໍ່ຄັ້ງ;
8. ເປີດເຜີຍຂໍ້ມູນຜ່ານເວັບໄຊ ຫຼື ພາຫະນະສື່ມວນຊົນອື່ນ ກ່ອນການເປີດເຜີຍຜ່ານເວັບໄຊຂອງຕົນ ນັບແຕ່ ຄັ້ງທີ 3 ຈະຖືກປັບໃໝ 5.000.000 ກີບ;
9. ເປີດເຜີຍຂໍ້ມູນ ທີ່ເປັນຄວາມລັບ ຫຼື ຂໍ້ມູນທີ່ບໍ່ອະນຸຍາດໃຫ້ເປີດເຜີຍ ລວມທັງ ເປີດເຜີຍຂໍ້ມູນສະເພາະບາງກຸ່ມຄົນ ຈະຖືກປັບໃໝ 30.000.000 ກີບ ໂດຍອີງຕາມຄວາມເສຍຫາຍທີ່ເກີດຂຶ້ນໃນການເປີດເຜີຍຂໍ້ມູນ ຕາມການພິຈາລະນາຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
10. ພາຍຫຼັງທີ່ ຕະຫຼາດຫຼັກຊັບ ຖືກປັບໃໝ ຕາມທີ່ໄດ້ກໍານົດໄວ້ໃນມາດຕານີ້ ຕະຫຼາດຫຼັກຊັບ ຈະຕ້ອງ ແກ້ໄຂບັນຫາດັ່ງກ່າວໃຫ້ສໍາເລັດພາຍໃນ 1 ວັນ ນັບແຕ່ມື້ຖືກປັບໃໝ ແຕ່ຖ້າຍັງບໍ່ສາມາດສໍາເລັດການແກ້ໄຂພາຍໃນ 1 ວັນດັ່ງກ່າວ ຈະຖືກປັບໃໝ 1.000.000 ກີບ ຕໍ່ວັນ ຈົນກວ່າຈະແກ້ໄຂສໍາເລັດ; 
11. [bookmark: _GoBack]ທຸກການປັບໃໝ ຕາມທີ່ໄດ້ກໍານົດໄວ້ໃນມາດຕານີ້ ແມ່ນຈະຕ້ອງໄດ້ຮັບການຊໍາລະເງິນ ພາຍໃນເວລາ 10 ວັນ ລັດຖະການ ຕາມຈໍານວນເງິນປັບໃໝທີ່ຖືກລວມຍອດຈົນເຖິງວັນຊໍາລະ ແຕ່ຖ້າບໍ່ຊໍາລະໄດ້ຕາມກໍານົດເວລາ ແມ່ນຈະຖືກປັບໃໝເພີ່ມເຕີມ 1 ເທົ່າ ຂອງວົງເງິນປັບໃໝທີ່ຕ້ອງຈ່າຍ ແລະ ຫາກຍັງບໍ່ຊໍາລະຄ່າປັບໃໝໄດ້ໝົດພາຍໃນປີ  ຈະຖືກໂຈະການດໍາເນີນທຸລະກິດບາງສ່ວນ ຫຼື ທັງໝົດ ຂອງຕະຫຼາດຫຼັກຊັບ.

ມາດຕະການເພີ່ມເຕີມ ຕໍ່ ຕະຫຼາດຫຼັກຊັບ ມີດັ່ງນີ້:
1. ໃຫ້ແກ້ໄຂການລະເມີດຂອງຕົນຄືນ ໃຫ້ຖືກຕ້ອງຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ;
2. ໂຈະການດໍາເນີນທຸລະກິດ ບາງສ່ວນ ຫຼື ທັງໝົດ;
3. ເປີດເຜີຍກ່ຽວກັບການລະເມີດ ຕາມທີ່ໄດ້ກໍານົດໄວ້ໃນຂໍ້ຕົກລົງສະບັບນີ້ ລົງໃນເວັບໄຊຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍຫຼັງທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ໄດ້ອອກຂໍ້ຕົກລົງປັບໃໝ.

[bookmark: _Toc369684556][bookmark: _Toc428952950]ມາດ​ຕາ  19   ການ​ຈັດຕັ້ງ​ປະ​ຕິ​ບັດ
ສຳນັກງານຄະນະກຳມະການຄຸ້ມຄອງຫຼັກຊັບ, ຕະຫຼາດຫຼັກຊັບ ແລະ ພາກສ່ວນອື່ນທີ່​ກ່ຽວຂ້ອງກັບ ການລາຍງານ ແລະ ເປີດເຜີຍຂໍ້ມູນຂອງຕະຫຼາດຫຼັກຊັບ ຈົ່ງ​ຮັບ​ຮູ້ ​ແລະ ຈັດ​ຕັ້ງ​ປະຕິບັດຂໍ້ຕົກລົງການສະບັບ​ນີ້ ຕາມຂອບເຂດ ສິດ ແລະ ໜ້າທີ່ ຂອງຕົນຢ່າງເຂັ້ມງວດ.

ມາດ​ຕາ  20   (ປັບປຸງ) ຜົນ​ສັກສິດ
ຂໍ້ຕົກລົງສະບັບ​ນີ້ ມີ​ຜົນ​ສັກສິດ​ນັບ​ແຕ່​ວັນ ລົງ​ລາຍ​ເຊັນ​ເປັນ​ຕົ້ນ​ໄປ.
ຂໍ້ຕົກລົງສະບັບ​ນີ້ ​ໃຊ້​ປ່ຽນ​ແທນ ລະບຽບ​ການວ່າ​ດ້ວຍ​ການ​ລາຍ​ງານ ແລະ ການເປີດເຜີຍຂໍ້ມູນ ສຳລັບ ຕະຫຼາດຫຼັກຊັບ (ສະບັບປັບປຸງ) ສະບັບ​ເລກທີ 0007/ຄຄຊ, ລົງວັນທີ 01 ເມສາ 2016. 

